
ҚАУЛЫ
                             
2025 жылғы 26 мамыр           №5143-25-00-2-5м/10                  Мырзакент кенті

Түркістан облысы, Мақтаарал аудандық сотының тергеу судьясы Е.Б.Сламбеков, хатшылықта М.Амангельдиевтың отыруында, Мақтаарал аудандық прокуратурасының прокуроры Е.Саржанның, шағым беруші күдікті Е.К.Атың қорғаушысы адвокат Г.Т.Саржановтың қатысуларымен, сот залында, жабық сот отырысында, дыбыс-бейнежазба құралын пайдалану арқылы шағым беруші адвокат Галымжан Турлыбекович Саржановтың Мақтаарал ауданының прокурорының әрекетіне берген шағым арызын қарап, 

АНЫҚТАДЫ:

Сотқа шағым беруші адвокат Г.Т.Саржанов шағым арыз түсіріп, онда Түркiстан облысы Мақтаарал ауданының прокуроры А.Т.Досаевтың 12 мамыр 2025 жылғы қорғаушының шағымын қанағаттандырудан бас тарту туралы қаулысын заңсыз деп танып күшін жоюды, прокурорға қылмыстық іс бойынша Е.К.Атың құқықтары мен заңды мүдделерінің бұзылуын жою міндетін жүктеуді, қызметтік міндеттерін тиісінше орындамаған жауапты прокурорға жекеше қаулы қабылдауды сұранған.
06.05.2025 жылғы шағым бойынша: Е.К.Атан 1 наурыз 2025 жылғы 15:35 тен 16:10-ға дейінгі жауап алу барысында адвокат қатыспағанымен негіздеп, төмендегіні:
Тергеушінің кабинетінде орналасқан бейне жазбаның 1 наурыз 2025 жылғы 15:35 тен 16:10-ға дейінгі күдікті Е.Атан жауап алу таспасына алу жүргізуді;
1 наурыз 2025 жылғы 15:35 тен 16:10-ға дейінгі күдікті Е.Атан жауап алуға қатысқан адвокат С.Ақназаровтың телефон нөмірінің детализациясына алу жүргізуді;
Адвокат С.Ақназаровтан шағым бойынша жауап алуды;
Мақтаарал аудандық полиция бөліміндегі азаматтарды тіркеу кітабынан 1 наурыз 2025 жылғы 15:35 тен 16:10-ға дейінгі уақыттағы ақпаратқа алу жүргізуді;
Күдікті Е.Атан жауап алуды;
Қызметтік міндеттерін тиісінше орындамаған жауапты полиция қызметкерін тәртіптік жауапкершілікке тартуды;
1 наурыз 2025 жылғы 15:35 тен 16:10-ға дейінгі күдікті Е.Атан жауап алу хаттамасын заңсыз және дәлел ретінде жарамсыз деп танып, қылмыстық іс материалдарынан алып тастауды;
Алу жүргізілген материалдармен қорғау тарапын таныстыруды және шағымға Қылмыстық процестік кодексінің (әрі қарай ҚПК) 105-бабында көзделген мерзімде жауап беруді сұраған.
Сот отырысында шағым беруші адвокат Г.Т.Саржанов шағым арызын қуаттап, шағым арызда көрсетілген уәждерге сілтеме жасап, шағым арызын қанағаттандыруды сұрады.
	Сот отырысында Мақтаарал аудандық прокуратурасының прокуроры Е.Саржан заң талаптарына сай өтінішхатқа жауап бергендерін, жауап алу бойынша бейне жазбаның бір ай ғана сақталатынын, адвокаттан ауызша сұрау барысында оның сол күнгі жауап алуға қатысқанын айтқанын,  адвокат С.Ақназаровтың телефон нөмірінің детализациясына алу жүргізу бойынша және Мақтаарал аудандық полиция бөліміндегі азаматтарды тіркеу кітабынан ақпаратты алдырып тексеру бойынша қажеттілік жоқ деп тапқандарын, шағым берушінің уәждері бойынша 17.04.2025 жылғы қаулымен тиісті түрде жауап бергендерін, бүгінгі күнге сол негіздермен қайта шағым беруі себепті қанағаттандырусыз қалдыруды сұрады. 
	Іс құжаттарын тексеріп, шағым берушіні тыңдап, прокурордың шағым арызды қанағаттандырусыз қалдыру туралы қорытындысын тыңдап, олардың жиынтығына құқықтық баға беріп, шағым арыз төмендегі негіздермен қанағаттандыруға жатады деп табады.
 	Қазақстан Республикасының ҚПК-нің 106-бабы 1-бөлігіне сай, құқықтары мен бостандықтарын прокурордың, тергеу және анықтау органдарының әрекеті /әрекетсіздігі/ және шешімі тікелей қозғайтын тұлға қылмыстық құқық бұзушылық туралы, сондай-ақ сотқа дейінгі тергеп-тексерудің басталуында, тергеп-тексеру мерзімдерін үзуде, қылмыстық істі тоқтатуда, сот-медициналық сараптама жүргізу үшін медициналық ұйымға мәжбүрлеп орналастыруда, тінтуді және /немесе/ алуды жүргізуде, өзге де әрекеттерді /әрекетсіздіктерді/ жасауда және шешімдерді қабылдауда заңның бұзылуы туралы арызды қабылдаудан бас тартуға шағыммен сотқа жүгінуге құқылы. Шағымды осы баптың тәртібімен қарау кезінде сот осы Кодекске сәйкес қылмыстық істі мәні бойынша шешкен кезде сот қарауының нысанасы болып табылуы мүмкін мәселелерді алдын ала шешпеуге тиіс.
Осы баптың 5-бөлігіне сәйкес, сот шағымды қараған кезде істегі бар дәлелдемелерге баға бермей, арыз иесі өз шағымында көрсеткен барлық мән-жайларды анықтаушының, тергеушінің, прокурордың тексергенін және ескергенін анықтауға тиіс. Бұл ретте сот кінәнің дәлелденгені немесе дәлелденбегені, жиналған дәлелдемелердің жол берілетіндігі немесе жол берілмейтіндігі туралы түйін жасамай, іс бойынша шешім қабылдау үшін материалдық-құқықтық және процестік негіздердің бар екенін не жоқ екенін тексеруге тиіс.
«Соттардың прокурордың, тергеу және анықтау органдарының іс-әрекеті /әрекетсіздігі/ және шешімдеріне берілген шағымдарды қарау туралы» Қазақстан Республикасының Жоғарғы Сотының №3 санды 27.06.2012 жылғы нормативтік қаулысының 2-тармағына сай прокурордың, қылмыстық қудалау органдарының іс-әрекеттері (әрекетсіздігі) және шешімдері жеке құқықтары мен бостандықтарына тікелей әсер еткен жеке тұлғалар (Қазақстан Республикасының азаматтары, шетелдіктер, азаматтығы жоқ адамдар), сондай-ақ ұйымдар, егер көрсетілген актілермен олардың заңды мүдделеріне әсер етсе, сол сияқты олардың қорғаушылары, өкілдері сотқа шағыммен жүгінуге құқылы. Тұлғалардың ҚПК-нің 106-бабында көзделген тәртіппен сотқа шағыммен жүгіну құқығын тексеру кезінде "Қылмыстық сот ісін жүргізуде адамның және азаматтың құқықтарын, бостандықтарын соттың қорғауы туралы" Қазақстан Республикасы Жоғарғы Сотының 2010 жылғы 25 маусымдағы № 4 нормативтік қаулысының 4-тармағын соттардың басшылыққа алғаны жөн.
"Қылмыстық сот ісін жүргізуде адамның және азаматтың құқықтарын, бостандықтарын соттың қорғауы туралы" Қазақстан Республикасы Жоғарғы Сотының 2010 жылғы 25 маусымдағы № 4 нормативтік қаулысының 4-тармағына сай ҚПК-нің 100 және 106-баптарына сәйкес, анықтаушының, анықтау органының, анықтау органы бастығының, тергеушінің, тергеу бөлімі бастығының, прокурордың процестік шешімдеріне және әрекеттеріне (әрекетсіздігіне) шағымды қылмыстық сот ісін жүргізуге қатысушылар не өзге де адамдар немесе ұйымдар жүргізіліп жатқан процестік әрекеттер мен қабылданып жатқан процестік шешімдер олардың заңды мүдделерін қозғайтын бөлікте бере алады, арыз берушінің мүддесінде әрекет жасап жүрген қорғаушы, заңды өкіл немесе өкіл бере алады.
ҚПК-нің 24-бабы 1-бөлігіне сай, сот, прокурор, тергеушi, анықтаушы iстi дұрыс шешуге қажеттi және жеткiлiктi мән-жайларды жан-жақты, толық және объективтi зерттеу үшiн заңда көзделген барлық шараларды қолдануға мiндеттi.
ҚПК-нің 106-бабы 7-тармағына сәйкес шағым жасалған әрекеттердің /әрекетсіздіктің/ немесе шешімдердің заңдылығын дәлелдеу ауыртпалығы оларды жасаған немесе қабылдаған тұлғаға жүктеледі.
Іске қатысушы прокурор тарапынан, №255143031000056 санды қылмыстық іс бойынша шағым берушінің құқықтарының бұзылмағанын, 12.05.2025 жылғы қаулы заңды қабылданғанын, жоғарыдағы заңдардың талаптары орындалғанын, дәлелдеуге негіз болған мән-жайлар, шағым арызды қарау барысында өз дәлелін таппады және растайтын дәлелдеме ұсынылмады.
ҚПК-нің 106-бабы 8-бөлігі 1,2-тармақтарына сай, тергеу судьясы шағымды қарау нәтижесі бойынша, заңсыз деп танылған процестік шешімнің күшін жою, тиісті лауазымды адамның әрекеттерін /әрекетсіздігін/ заңсыз деп тану туралы тиісті қаулы шығарады.
Мұндай жағдайда, Түркiстан облысы Мақтаарал ауданының прокуроры А.Т.Досаевтың №255143031000056 санды қылмыстық іс бойынша 06.05.2025 жылғы берілген шағым арыз бойынша қабылдаған 12.05.2025 жылы қаулысы заңсыз деп танылып, күші жойылуға, шағым арызды қарау барысында жол берілген бұзушылықты жою міндеті танылуға жатады.
Қазақстан Республикасының ҚПК-нің 55-56, 106-баптарын басшылыққа алып, сот

ҚАУЛЫ ЕТТІ:
	
Шағым беруші адвокат Галымжан Турлыбекович Саржановтың, Е  К Атың мүддесі үшін, Түркістан облысы Мақтаарал ауданының прокурорының әрекетіне келтірген шағым арызы қанағаттандырылсын.
Түркiстан облысы Мақтаарал ауданының прокуроры А.Т.Досаевтың №255143031000056 санды қылмыстық іс бойынша 06.05.2025 жылғы берілген шағым арыз бойынша қабылдаған 12.05.2025 жылы қаулысы заңсыз деп танылып, күші жойылсын.
№255143031000056 санды қылмыстық іс бойынша 06.05.2025 жылғы берілген шағым арыз бойынша жол берілген бұзушылықты жою міндеті танылсын.
         Қаулыға наразы тарап, Түркістан облыстық сотына, Мақтаарал аудандық соты арқылы 3 /үш/ тәулік ішінде жекеше шағым, прокурор өтінішхат келтіруге құқылы.

Судья                                                                                 Е.Б.Сламбеков

